
Abu Rayhon Beruniy nomidagi “Tarix” 

 kafedrasi tadqiqotchisi Farxadov Zoyir Xushnud oʻgʻli 
 

KO‘ZALIQIR MADANIYATINING ARXEOLOGIK MANBALAR ASOSIDA 
O‘RGANILISH TARIXI 

 
 

http://dx.doi.org/10.5281/zenodo.23285964 
 

Annotatsiya 
Maqolada Ko‘zaliqir madaniyatining arxeologik manbalar asosida o‘rganilish tarixi 

yoritiladi. S.P.Tolstov tomonidan ilgari surilgan dastlabki g‘oyalar hamda O.A.Vishnevskaya 
rahbarligida olib borilgan keyingi qazishma natijalari qiyosiy tahlil qilinib, Ko‘zaliqir, Qal'aliqir, 
Dingilja va Xumbuztepa kabi yodgorliklar misolida Xorazmning ilk temir davri moddiy madaniyati 
va tarixiy davrlashtirilishi masalalari ko‘rib chiqiladi. 

Kalit so‘zlari: Sariqamish, Davdon, Ko‘zaliqir, Qalaliqir, S.P.Tolstov. 
 

Аннотация 
В статье освещается история изучения культуры Кюзели-гыр на основе 

археологических источников. Путём сравнительного анализа первоначальных представлений 
С.П.Толстова и результатов последующих раскопок, проведённых под руководством 
О.А.Вишневской, рассматриваются вопросы материальной культуры и исторической 
периодизации раннего железного века Хорезма на примере памятников Кюзели-гыр, Калалы-
гыр, Дингильджа и Хумбуз-тепе. 

Ключевые слова: Сарыкамыш, Довдан, Кюзели-гыр, Калалы-гыр, С.П.Толстов. 
 

Abstract 
The article covers the history of the study of the Kuzeli-gyr culture on the basis of 

archaeological sources. Through a comparative analysis of the initial ideas put forward by S.P. 
Tolstov and the results of subsequent excavations led by O.A. Vishnevskaya, the article examines 
questions of material culture and historical periodization of the Early Iron Age of Khorezm using 
the sites of Kuzeli-gyr, Kalaly-gyr, Dingildzhe and Khumbuz-tepe as examples. 

Keywords: Sarykamysh, Davdan, Kuzeli-gyr, Kalaly-gyr, S.P. Tolstov. 
 

KIRISH 
Arxeologik izlanishlar natijalariga ko‘ra, Amudaryoning Dovdon o‘zani o‘rta qismi 

shimoliy-sharqiy va shimoliy-g‘arbiy tomonidagi Ko‘zaliqir va Qal'aliqir balandligi qiriga ushbu 
atamalarda aholi turar joylarini qad ko‘targanliklari bois, ularda olib borilgan arxeologik qazish 
ishlarida olingan ashyolar mil. avv. VI–IV asrlarga oidligi aniqlangan. Ko‘zaliqir va Qal’aliqirda 
qisman arxeologik izlanishlar olib borilishi natijasida, ushbu yodgorliklar baland tepaliklarda, 
sun’iy sug‘orish inshootlar – kanallardan ancha o‘zoq masofada joylashganligiga e'tibor berildi. 
Shahar xarobalari ichki qismlarining keng maydonlarida madaniy qatlam va uy-joylar qoldiqlarning 
topilmaganligi sababli, S.P.Tolstov, paxsa va xom g‘ishtdan qurilgan ikkala shaharlarning mudofaa 
devorlari o‘rtasidagi maxsus yo‘laklardan qadimiy aholi uy-joy maqsadida foydalangan 

http://dx.doi.org/10.5281/zenodo.23285964

yodgorliklarga nisbatan, “devorlari ichida odam yashaydigan shaharlar” tushunchasi ishlatilgan va 
ushbu shakldagi turar joylar Amirobod madaniyatiga mansub Jonbos 7 “uzun paxsa devorli” 
uylarining me'morchilik an'analarini davom ettiradi deb qayd etib o‘tgan. S.P.Tolstov tomonidan 
bildirilgan fikrlarga ko‘ra, shaharlarning keng markaziy qismilaridan (tadqiqotchining yozishicha, 
Ko‘zaliqirning maydoni 1000x400 m. – 40 gektar, Qal'aliqirning – 1000x700m. – 70 gektar), 
dehqonchilik maqsadlarida foydalanish imkoniyat bo‘lmagan, chunki ikkala yodgorliklar qadimgi 
kanallar suv sathiga nisbatan ancha baland tepaliklarda joylashgan. Shu sabab tufayli, mudofaa 
devorlari bilan o‘ralgan Ko‘zaliqir va Qal’aliqir ichki qismilaridan xorazmliklarning asosiy boyligi 
chorva qamaydigan joy – podaxona sifatida foydalanilgan deb faraz qilingan. 
S.P.Tolstovning g‘oyalari tadqiqotchilar tomonidan tanqidiy ko‘rib chiqilmagan holda qabul qilindi. 
Tadqiqotchi O.A.Vishnevskaya rahbarligida Ko‘zaliqirda olib borilgan qazishma ishlar va topilgan 
arxeologik materiallar ushbu g‘oyalarni qayta ko‘rib chiqishga asos bo‘ldi. Shu munosabat bilan, 
mazkur maqolaning maqsadi - S.P.Tolstovning dastlabki xulosalari va O.A.Vishnevskaya 
rahbarligidagi keyingi qazishmalar natijalarini qiyosiy tahlil qilish, shuningdek Ko‘zaliqir 
madaniyatining tarixiy davrlashtirilishi va zamonaviy tarixshunoslikda undan foydalanilayotgan 
atamalar masalasiga oydinlik kiritishdan iborat. 

TADQIQOT METODOLOGIYASI 
Tadqiqotda arxeologik qazish va dala kuzatuvlari natijalarini tarixiy-qiyosiy tahlil qilish 

metodidan foydalanildi. Ko‘zaliqir, Qal’aliqir, Dingilja va Xumbuztepa yodgorliklarining tarixiy 
topografiyasi, mudofaa tizimi va me’morchilik tarkibiy qismlari stratigrafik va me’moriy-topografik 
tahlil asosida o‘rganildi. Moddiy madaniyat ashyolari, jumladan sopol idishlar va qurilish 
materiallari, tipologik qiyoslash yo‘li bilan tahlil qilinib, so‘nggi radiokarbon tahlili natijalari bilan 
solishtirildi. Shuningdek, S.P.Tolstov tomonidan ilgari surilgan dastlabki xulosalar bilan 
O.A.Vishnevskaya, M.G.Vorobeva, S.Baratov va boshqa tadqiqotchilarning keyingi ma'lumotlari 
o‘rtasida tanqidiy tarixshunoslik tahlili o‘tkazildi. 

NATIJALAR 
Dastlab, S.P.Tolstov, Ko‘zaliqirning mudofaa devorlari ichida uy-joylarning tiklangan 

rasmini e’lon qilib, devorlar ichida “odam yashaydigan” uchta keng koridorsimon yo‘laklarning 
mavjudligini ko‘rsatib bergan edi. Biroq, arxeologik tadqiqotlar natijasida, eni 2-2,5 metrdan iborat 
bitta ichki yo‘lak va devorlarning tashqi qismida “shaxmat” tartibida o‘rnatilgan o‘q otish uchun 
mo‘ljallangan to‘g‘riburchak shinaklar aniqlandi. Qazishmalar paytida ko‘pdan-ko‘p xayvon 
suyaklari topildi, mayda chorva suyaklariga nisbatan qoramol, ot va tuyalarning suyaklari ustunlik 
qilishi diqqatga sazovor bo‘ldi. Ushbu dalillarga asoslanib, S.P.Tolstov Ko‘zaliqir aholi hayotida 
chorvachilik muhim o‘rin egallaganligi to‘g‘risida xulosa chiqargan. Ko‘zaliqirda topilgan moddiy 
ashyolar “arxaik”, “ilk antik” davri, madaniyati tushunchalari bilan bog‘lanib, mil. avv. VI–V asrlar 
bilan sanalgan. Eng muhimi, Xorazm vohasida aynan shu davrda paxsa va xom g‘ishtdan 
binokorlikda foydalanish jarayonning boshlanishi aniqlandi. Xronologik jihatdan ushbu jarayon 
O‘rta Osiyoning janubiy viloyatlariga nisbatan Xorazmda ancha kech boshlangan. 

Qal’aliqirda olib borilgan tadqiqotlar natijasida, ushbu yodgorlikning tarixiy topografiyasi, 
ichki tuzilishi va mudofaa tizimiga tegishli dastlabki fikr-xulosalar ancha o‘zgardi. Mudofaa 
devorlar va burjlar bilan mustahkamlangan ushbu yirik markazning g‘arbiy qismida 30 ta xonadon 
iborat ulkan saroy binosining qoldiqlari aniqlangan. Qurilish ishlari, noma’lum sabablarga ko‘ra, 
mil. avv. V asr oxirlarida yoki mil. avv. IV asr boshlarida to‘xtab qolib, oxiriga yetkazilmagan. 

XX asrning 1970-1982-yillari mobaynida Xorazm arxeologik ekspeditsiya xodimi 
O.A.Vishnevskaya Ko‘zaliqirda arxeologik izlanishlarni davom ettirib, istehkomning barpo 
qilinishi, uning rivojlanishi tarixi va me’moriy tarkibiy qismilarining yetarli darajada o‘rganishga 
imkon beradigan arxeologik ma'lumotlarni olishga erishganligini qayd qilish lozim. Amalga 
oshirilgan yangi tadqiqotlar Xorazmning ilk temir davri tarixiga oid ilmiy qarashlarni tubdan 
o‘zgarishiga asos solgan. Birinchidan, avvalgi arxeologik ishlarga nisbatan, yodgorlikning tarixiy 
topografiyasi maqsadli muayyan o‘rganildi. Ko‘zaliqir yuqori ichki qal’a va uning atrofidagi “past 
shahar” qismilaridan iborat bo‘lib, mudofaa devorlari bilan o‘rab olingan shahar harobaning 
umumiy maydoni 25 gektarni tashkil etadi (adabiyotlarda keltirilgan dastlabki xabarlarga ko‘ra, 40 

gektar qayd etib o‘tilgan edi). Ko‘zaliqirning ichki qal’asida 20 ta xonadan iborat yirik 
me'morchilik majmuasi qoldiqlari topilgan. Inshoot alohida ustunli zallar va xo‘jalik xonalar hamda 
maydoni 800 kvadrat metrga teng hovlidan iborat. Hovlini bo‘ylab xom g‘ishtdan terilgan supalar 
va maxsus joyida g‘ishtli ko‘tarma – taht o‘rni mavjud. Uning ro‘parasida muqaddas olov uchun 
otashgoh qurilgan. Tadqiqotchilarning ta’kidlashicha, hovlida diniy marosimlar, urug‘ va qabila 
oqsoqollarning yig‘ini o‘tkazilgan. Saroy shaklidagi ushbu binoda, maydoni 200 kvadrat metrdan 
iborat ikkita omborxona qazib ochilgan, ularning birida, inshoot devorlarining bo‘ylab joylashgan 
chuqurlarda 30 ta xum o‘rnatilgan ikkinchisida esa yirik o‘ralar mavjud. Omborxonalarda don 
maxsulotlari saqlangan. 

Ko‘zaliqirning mudofaa devorlari paxsa va to‘g‘ri to‘rtburchak hom g‘ishtdan qurilgan, har 
30-35 metrdan devor yarim dumaloq burjlar bilan mustahkamlangan. Ularning ichki xonalaridan 
uchta shinakdan foydalanib, o‘q otish mumkin bo‘lgan. Bunday shinaklar mudofaa devorning tashqi 
qismida ham o‘rnatilgan. Ko‘zaliqirning “past shahar” markazida me'morchilik qoldiqlari 
topilmagan. Uy-joylar va xo‘jalik xonalar, asosan, mudofaa devorlar yonida joylashgan. Tashqi 
istehkom devorlarining turli qismlarida sobiq darvozalarning keng joylari aniqlangan. Darvozalar 
orqali qal'a ichiga ko‘p miqdorda odamlar kirishiga va chorva podalarning haydab kiritishga 
imkoniyat yaratilgan. O‘z paytida S.P.Tolstov, aynan shu xususiyatga e'tibor berib, Ko‘zaliqirning 
ichki qismidan podaxona sifatida foydalanilgan deb xulosa chiqargan edi. Fikrimizcha, Ko‘zaliqir 
doimiy ravishda podaxona vazifasini bajarmagan, ushbu yirik, mudofaa devorlar bilan o‘ralgan 
markaz, tashqi bosqinlardan ximoyalanish zaruriyati vujudga kelgan paytida tevarak aholisi va 
uning asosiy boyligi chorva uchun mustahkam panagoh bo‘lib turgan. 

Ko‘zaliqir madaniyati, asosiy ko‘rsatkichlariga ko‘ra, Amirobod, Quyisoy va ilk saklar 
madaniyatlaridan keskin farqlanadi. Mil. avv. VI-V asrlarda rivojlangan bu madaniyat, avvalgi 
davrlarda Xorazm vohasi qabilalarning turmush-tarzi, uy-joylar qurilishi va xunarmandchiligida 
ma'lum bo‘lmagan madaniy, ishlab chiqarish, me'morchilik va hunarmandchilik sohalarida 
yangiliklarning joriy etilishi va rivojlanishi jarayonlarini o‘zida aks ettiradi. Uy-joylar, yirik 
inshootlar, mudofaa devorlar barpo etilishida paxsa va xom g‘isht qurilish materiallaridan 
foydalanish, yirik istehkomlar va turli vazifalarni bajaruvchi ko‘pxonali inshootlarning vujudga 
kelishi, xumdonlarning paydo bo‘lishi, kulolchilik charxning hunarmandchilik sohasiga tatbiq 
qilinishi va charxda mahalliy sopol idishlarning dastlab yasalishi kabi yangiliklar shular 
jumlasidandir. 

XX asrning o‘rtalarida Quyi Amudaryo o‘ng sohil Janubiy Oqchadaryo o‘zani sharqiy 
qismida dehqonchilik uy-qo‘rg‘onlari topib tekshirilgan. Ular bir-biridan 50-120 m masofada 
alohida joylashgan. Uy-qo‘rg‘onlar qoldiqlarining asosiy qismi Dingilja vohasida topilgan bo‘lib, 
mil. avv. V asrga oid Dingilja katta uy-qo‘rg‘oni shular jumlasidandir. Katta uy (34x24 m.) 7 ta 
xona va ichki hovlidan iborat bo‘lib, uning o‘rtasidagi keng yo‘lak – koridor orqali uy-joy qishki 
(g‘arb tomoni) va yozgi (sharq tomoni) qismlariga bo‘lingan. Uy-joyning atrofi, eni 2-2,4 metr 
tashqi devor bilan o‘ralgan. Uy-qo‘rg‘on paxsadan qurilgan, uning devorlarini ta'mirlash paytida 
xom g‘ishtdan foydalanilgan (bunday uslub Ko‘zaliqir mudofaa devorlarini o‘rganishda ham qayd 
etib o‘tilgan). Uy-qo‘rg‘on turar joylar, oshxona, omborxonalar va yog‘och ustunli zaldan iborat 
bo‘lgan. Omborxonalarda yirik xumlar va tariq doni qoldiqlari topilgan. Ustunli zalning markaziy 
qismida e’tiqod marosimlari bilan bog‘langan katta o‘choq aniqlangan. Uy-qo‘rg‘onning janubiy 
tomonida joylashgan keng hovlida paxsa devorli, tagi xom g‘ishtdan terilgan yirik chuqur (13,5x9 
m.) hovuz o‘rni qazib ochilgan. 

XX asrning 60-yillariga qadar O‘rta Osiyo arxeologiyasida ilk temir davriga oid Dingilja 
butunlay qazib ochilgan yagona uy-qo‘rg‘on edi. Arxeologik tadqiqotlari natijasida, M.G.Vorobeva 
tomonidan qadimgi Xorazm tarixiga oid binokorlik uslublari, qurilish materiallari, me’morchilik 
xususiyatlari, xo‘jalik va hunarmandchilik rivojlanishi bilan bog‘liq muhim masalalar ko‘rib 
chiqilgan. 

S.P.Tolstov tomonidan fanga tatbiq qilingan “arxaik davri” tushunchasi, dastlab mil. avv. 
VII – V asrlarga oid yodgorliklar bilan bog‘langan. Ularning asosiy qismi Sariqamishbo‘yi 
atroflarida va Oqchadaryo vohasida topib tekshirilgan. Arxaik davriga mansub ko‘pdan-ko‘p 

yodgorliklar alohida uy-joylar harobalari sopol idishlar parchalari yoyilgan sahnlar sifatida 
saqlangan. 

XX asrning 50-yillari oxirlarida mil. avv. V – IV asrlarga oid madaniy qatlamning 
mavjudligi Janubiy Xorazmdagi Elxaras va Hazorasp shahar harobalarida aniqlangan. 1970-yillarda 
Xumbuztepada kulolchilik ustaxonalarning qoldiqlari topilgan. 1996-1997-yillarda S.B.Bolelov 
Xumbuztepada qazishma ishlarni davom ettirib, yangi arxeologik ashyolarni olishga muyassar 
bo‘lgan. Kulolchilik xumdonlar va charhda yasalgan sopol idishlarning topilishi natijasida, mil. avv. 
VII asr oxirlari – mil. avv. VI asrda Xumbuztepa yirik kulolchilik markaziga aylangan degan xulosa 
chiqarilgan, shuningdek, Xumbuztepa atrofida arxaik davriga oid Qoratosh va Toshsaqa 
yodgorliklari topilgan. O‘tgan asrning 80-yillarida mil. avv. I-mingyillikning o‘rtalariga oid sopol 
idishlarning parchalari M.M.Mambetullaev va V.N.Yagodin tomonidan Xivaning quyi qatlamlarida 
topilgan. Q.Sobirov va R.Abdirimov Hazorasp arxeologik materiallari asosida, Xorazmda o‘troq 
dehqonchilik madaniyati rivojlanishi ilk bosqichlarning davrlashtirilishi masalasini ko‘rib 
chiqqanlar. 

So‘nggi ma'lumotlarga ko‘ra, radiokarbon tahlili asosida, Xumbuztepaning quyi madaniy 
qatlamidan topilgan sopol idishlar mil. avv. VII asrning birinchi yarmi bilan sanalgan, 
S.Baratovning ta'kidlashicha, Ko‘zaliqirning eng qadimgi kulolchilik buyumlarini ham aynan shu 
davr bilan bog‘lash lozim. Bundan tashqari, S.Baratov Janubiy Xorazmda Meshekli va 
Ucho‘choqda o‘rganilgan Quyisoy davri hamda ilk saklar madaniyatiga oid qabristonlari haqida 
yozadi. Tadqiqotchining fikriga ko‘ra, dafn jihozlari, jumladan, qo‘lda yasalgan mahalliy sopol 
idishlar va janubdan olib kelingan Yoz II turidagi kulolchilik charxda ishlangan idishlar hamda 
bronza o‘q uchlari mil. avv. VIII – VI asrlarga oid bo‘lib, Janubiy Xorazm hududi Quyisoy 
madaniyati yoyilgan hududlar doirasiga kirgan. Mil. avv. VI – V asrlarga oid qadimgi Xorazm 
mudofaa inshootlari masalasi G‘.Xo‘janiyozov va Q.Sobirov monografiyalarida yoritilgan. 
M.Mambetullaev Xorazmda shaharlarning vujudga kelishi omillari, ularning turlari va rivojlanishi 
xususiyatlari kabi muammolarni tahlil qilgan. Mil. avv. VI – V asrlarga oid Xorazm vohasi 
arxeologik yodgorliklarning o‘rganilishi tarixi N.Egamberdiyeva va Xalil Matyakubov nomzodlik 
dissertatsiyalarida ko‘rib chiqilgan. 

Shuningdek, qadimgi Xorazm sivilizatsiyasi, davlatchilik va ilk shaharsozlik madaniyati 
tarixini yangi asoslarda o‘rganish nihoyatda muhim vazifaga aylandi. 

MUHOKAMA VA XULOSA 
Yuqorida tahlil qilingan ma'lumotlarga asoslanib, quyidagi xulosalar chiqarish mumkin: 

- XX asrning 30-yillari oxirlaridan boshlab, mil. avv. VI-V asrlarga, ya'ni arxaik madaniyati davriga 
oid 300dan ziyod arxeologik yodgorliklar topib tekshirilgan. Ammo, arxeologik qazishma ishlari 
ularning ayrimlarida olib borilgan (Ko‘zaliqir, Qal’aliqir, Dingilja, Katta Oybo‘yirqal’a, 
Xumbuztepa, Hazorasp). 
- “Arxaik davri” va “arxaik madaniyati” tushunchalarini S.P.Tolstov “ilk antik davri” mil. avv. VII 
– V asrlar bilan bog‘lagan. Ushbu xulosa olimning XX asr 50-60-yillarining boshlaridagi 
nashrlarida o‘z aksini topgan. Fikrimizcha, zamonaviy ilmiy adabiyotlarda Xorazm arxeologiyasi va 
tarixiga nisbatan “arxaik davr”, “arxaik madaniyati” tushunchalarining qo‘llanilishidan voz kechib, 
“Ko‘zaliqir madaniyati”, “ilk temir davri” (tarixi, madaniyati) kabi atamalardan foydalanish 
maqsadga muvofiqdir. Mil. avv. VI – V asrlarga oid qadimgi Xorazm mudofaa inshootlari masalasi 
G‘.Xo‘janiyozov va Q.Sobirov monografiyalarida yoritilgan. 
- XX asrning 30-80 yillari mobaynida Xorazm vohasining ilk temir davri binokorlik xususiyatlari, 
mudofaa inshootlari, hunarmandchilik turlarining tadqiq etish, irrigatsiya sun'iy-sug‘orish 
inshootlarini o‘rganish muhim ahamiyatga ega bo‘lgan. Tozabog‘yob va Amirobod bronza davri 
madaniyatlariga nisbatan, mil. avv. VI – V asrlarda Xorazm vohasida vujudga kelgan tub madaniy 
o‘zgarishlar, jumladan, paxsa va xom g‘ishtdan uy-joylar, mudofaa devorlarning qurilishi, uy-
qo‘rg‘onlar va turli inshootlarning paydo bo‘lishi, kulolchilik charxning hunarmandchilikka joriy 
etilishi, o‘troq aholi moddiy madaniyatining keskin o‘zgarishi turli ilmiy maqolalar va 
monografiyalarda qayd etib o‘tildi. 

- Mustaqillik yillarida qadimgi Xorazmning arxeologik jihatdan o‘rganish jarayonida yangi bosqich 
boshlandi. Ko‘zaliqir madaniyatiga oid arxeologik manbalarning mil. avv. VII asr o‘rtalari yoki 
oxirlariga qadar qadimiylashtirish to‘g‘risida savol ruyobga chiqarilib, tarixiy davrlashtirish 
masalalari tahlil qilindi. 

